
[bookmark: _GoBack]Acord de la Mesa del Parlament pel qual s’aprova la versió en occità (aranès) de la Llei 15/2020, del 22 de desembre, de les àrees de promoció econòmica urbana.
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 14 de desembre de 2021 ha aprovat la versió en occità, en varietat aranesa, de la Llei 15/2020, del 22 de desembre, de les àrees de promoció econòmica urbana, aprovada pel Ple del Parlament en la sessió tinguda el dia 18 de desembre de 2020 i publicada en el Butlletí Oficial del Parlament de Catalunya número 766, del 21 de desembre de 2020, i en el Diari Oficial de la Generalitat de Catalunya número 8303, del 24 de desembre de 2020, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 14 de desembre de 2021
El secretari quart	La presidenta
Ruben Wagensberg Ramon	Laura Borràs i Castanyer


LEI 15/2020, DETH 22 DE DESEME, DES AIRAUS DE PROMOCION ECONOMICA URBANA
Preambul
I
Fòrça experiéncies en encastre der associacionisme empresariau en Catalonha sorgides en darrèr tèrç deth sègle XX se tròben en periòde de transicion o de grèus dificultats entà subsistir. Son modèls que responen a ua actitud proactiva des persones titolares de diferenti tipes d’activitats economiques qu'an considerat ua gestion collectiva, integrau e professionalizada coma ua oportunitat entà èster mès competitius. Totun, aguestes iniciatives de caractèr purament volontari son aué en crisi pr'amor que s’afronten, entre d’auti, as problèmes següents:
– Era viabilitat e era permanéncia en temps des projèctes iniciadi, atenguda era abséncia d’un marc legau que garantisque era cooperacion e era participacion de toti es sectors e es agents dera zòna.
– Un quadre de finançament basat en voluntarisme, insufisent e massa depenent des aportacions publiques, causa que compòrte grèus problèmes de sostenibilitat economica a causa dera devarada des subvencions.
– Eth grad insufisent de representativitat ena zòna d’actuacion, en bona part peth baish indèx d’associacionisme e era participacion escassa des grani operadors industriaus, comerciaus o de servicis en aguest tipe d’organizacions. Açò hè possible era aparicion des empresaris que non s’adscriuen ath projècte mès que se benefícien des accions e es servicis que se’n deriven.
Aguesta situacion forme part d'un problèma mès gran: non mos podem perméter es còsti sociaus, ambientaus e economics dera progressiva deslocalizacion des diferenti tipes d'activitats economiques restacades ath territòri.
Per aquerò cau evolucionar cap a naui modèls de gestion de collaboracion publicoprivada, damb un naut grad de flexibilitat e de capacitat d’adaptacion as diferenti besonhs e realitats deth territòri, entà arténher era dinamizacion e revitalizacion des espacis a on se concentren activitats industriaus, comerciaus o de servicis.
I a un consens ample sus eth hèt qu'es modèls de gestion qu'actualament i a en zònes de concentracion d’establiments comerciaus, poligòns industriaus o zònes toristiques, entre d’auti espacis de concentracion empresariau, presenten problèmes d'ua magnitud tau que ne hèn inviable eth sosteniment a long  termini. S’acaben es possibilitats d’auançar cap a un modèl integrau de gestion des zònes en qué son plaçadi que vage ath delà deth hèt qu'es administracions locaus i intervenguen e n’ordenen o ne promòiguen es usatges economics. Cau auançar cap a naui modèls que permeten ua gestion mès eficaça, innovadora e democratica des dera dinamizacion territoriau e era competéncia empresariau. Se tracte d’optar per modèls de gestion basadi ena collaboracion publicoprivada capables de generar naui recorsi economics, e entad açò les cau auer un sistèma de finançament sufisent, estable e equitatiu.
Maugrat que non i a un libre blanc sus aguest ahèr, eth besonh d’auançar cap a naui modèls de gestion de collaboracion publicoprivada ei argumentada solidament en Las Áreas para la Promoción de Iniciativas Empresariales (APIEs). Propuesta de un modelo avanzado para la gestión de las zonas de concentración de actividades empresariales, un estudi de referéncia redigit en 2010 per un grop d’expèrts representatius de toti es sectors e institucions implicadi, liderat per Helena Villarejo-Galende. Ua des conclusions d'aguest estudi ei qu'era dificultat més grana entà plantejar ua gestion comuna publicoprivada des airaus comerciaus ei era abséncia d'un encastre legau que garantisque era cooperacion e era participacion de toti es sectors e agents, e tanben era viabilitat e era permanéncia des projèctes en temps.
Eth modèl de referéncia internacionau entara gestion des grani airaus comerciaus ei eth des Business Improvement Districts (BID). Es BID son organizacions dirigides de manèra privada, mès creades damb era aprobacion des autoritats locaus quan era majoritat de proprietaris o empresaris d’ua zòna perfèctament delimitada acòrden, per miei d’un procès formau de votacion damb garanties de participacion entà toti es afectadi, pagar ua quòta o recargue obligatòri damb era finalitat d’aufrir servicis addicionaus dirigidi ara promocion o era revitalizacion d’aqueth airau. Es BID son implantadi es centres urbans, barris, poligòns industriaus, parcs de negòcis, petites ciutats de zònes ruraus, e tanben en d’auti airaus d’importància estrategica entath desvolopament territoriau.
Es BID sorgissen originàriament en Canadà. Eth prumèr BID se cree en Toronto eth 1969 e actuaument n’i a mès de dus mil cinc cents, damb diferentes denominacions segontes es territòris. Actuaument, existís legislacion qu'autorize era creacion des BID enes Estats Units (n’i a mès de mil dus cents), en Reiaume Unit (damb legislacion des deth 2005, n’i a mès de cent dètz), en Alemanha (damb eth prumèr ena ciutat d’Amborg, eth 2005, e a on actuaument n’i a apròp de vint), e eth concèpte s’a difonut en Austràlia, Irlanda, Japon, Sèrbia, Sudafrica, Suècia e Naua Zelanda.
Aguesta lei prepause era creacion d’un modèl d’entitat associativa nomentat airau de promocion economica urbana, o APEU, que se base en esquèma de collaboracion publicoprivada, mès damb un pes majoritari deth dusau d’aguesti elements. Se configure coma ua associacion privada non lucrativa que, jos era tutèla deth municipi, perseguís era metuda en practica d’iniciatives de milhorament der entorn, complementàriament as servicis que prèsten es diferentes administracions publiques. Era finalitat d’aguesti airaus ei dinamizar o revitalizar espacis a on se concentren activitats empresariaus mejançant era realizacion d’inversions finançades basicament damb es aportacions obligatòries des persones titolares deth dret de possession des locaus damb accès dirècte des dera via publica e des naus e es parcèlles a on s'amien a tèrme activitats economiques damb ànim de lucre, que se tròben laguens d’un airau prealablament delimitat. Ei per aquerò qu'ath procediment de constitucion d’aguestes entitats associatives li cau garantir era maxima transparéncia e participacion de toti es afectadi.
En aguest contèxte, e pr'amor qu’es APEU poguen devier un estrument adequat, aguesta lei a de perméter arténher un sistèma de finançament sufisent e dessenhar un sistèma de gestion, administracion e representativitat des naues entitats associatives d’acòrd damb eth marc normatiu existent.
Era lei a d'arrespóner ath besonh d'estimular era dinamizacion e era revitalizacion d'espacis a on se concentren activitats empresariaus de tipe industriau, toristic, comerciau o de servicis. Es APEU an de facilitar que quinsevolha zòna de concentracion d'aquestes activitats que volgue aumentar era sua competitivitat o evitar situacions de degradacion se pogue gestionar de manèra conjunta, damb er objectiu d’aufrir un milhor nivèu de servicis e de qualitat der entorn, en tot completar es actuacions des poders publics e en tot potenciar era collaboracion entre agents publics e privadi.
Ei per aquerò qu'es APEU s'an de configurar coma entitats damb capacitat entà establir drets e obligacions entà toti es agents economics d’ua zòna delimitada prealablament, entà evitar que i age empreses que s’aprofiten dera accion e es esfòrci economics alièni sense hèr cap d'aportacion. Aguesta pertanhença obligatòria requerís ua regulacion detalhada e fòrça garantista deth procediment de constitucion d’aguestes entitats, que, en tot cas, a de besonh era iniciativa d’ues majories minimes que considèren eth nombre e era superfícia bastida cadastrau des establiments que se desvolopen activitats economiques damb ànim de lucre, en un procès de constitucion qu'assegure era informacion e era acreditacion dera volontat de toti es afectadi.
En definitiva, es APEU, considerades d’interès public, son un esturment basat ena collaboracion publicoprivada que perseguís finalitats publiques mejançant iniciatives entà milhorar era qualitat der entorn urban e consolidar eth modèl de ciutat compacta, complèxa, coesionada e mediambientaument eficienta. Era activitat d’aguestes entitats a de beneficiar es espacis publics e es interèssi generaus dera ciutat; ei per aquerò que son entitats de basa privada mès que se constituïssen jos era tutela publica deth municipi entà complir es finalitats publiques. Aguest interès public justifique er establiment d’un regim d’assignacion obligatòria entà toti es locaus que se tròben en encastre delimitat, e er establiment d’un regim de finançament basat en contribucions obligatòries qu'an era natura de prestacion patrimoniau de caractèr public non tributària. Totun, aguest finançament se pòt veïcular per d’autes figures, aguestes de caractèr tributari, qu'en futur poguen èster arbitrades pera legislacion reguladora des isendes locaus.
Es objectius generaus e especifics d'aguesta lei son es següents:
– Favorir era creacion d’un modèl de ciutat compacta ena quau era preséncia d’activitats economiques integrades enes nuclèus urbans facilite era activitat comerciau, industriau e de servicis d’ua manèra mès sostenibla e adaptada as besonhs des ciutadans.
– Frenar eth procès de desertificacion comerciau des nuclèus urbans en favor d’airaus comerciaus periurbans aluenhadi que requerissen importants desplaçaments, damb er impacte ambientau consegüent.
– Impulsar es poligòns d’activitat economica coma espacis de cooperacion empresariau, de foment dera competitivitat, de contribucion ara generacion d’aucupacion e de creacion d’un entorn economic mès sostenible.
– Diversificar es procèssi de dinamizacion dera activitat comerciau, industriau o de servicis, ath delà des iniciatives publiques.
– Promòir era participacion activa deth teishut empresariau ena configuracion e era gestion deth modèl industriau, comerciau e de servicis.
– Desvolopar es previsions legaus relatives ara creacion dera figura des APEU dera Lei 18/2017, der 1 d’agost, de comèrç, servicis e hèires.
– Arténher qu'es APEU poguen dispausar d’un sistèma de finançament adaptat as sues finalitats.
– Garantir qu'es APEU se constituïsquen e se governen d’ua manèra transparenta e representativa.
Es beneficiaris dirèctes des APEU son es persones titolares d'activitats economiques d'un airau delimitat e per aquerò ei adequat que se'n confie era planificacion, era execucion e eth finançament a ua entitat qu'intègre totes es empreses dera zòna en un regim d'autogestion. Non se pòt desbrembar qu'era activitat d’aguestes entitats repercutirà, d’ua manèra avantatjosa, enes espacis publics e es interèssi generaus dera ciutat o era zòna rurau, çò que justifique que s’atribuïsquen as municipis es poders de direccion e contròtle dera activitat d’aguesti airaus. Es APEU non pretenen substituïr sectoriaument as entitats municipaus, senon mobilizar es esfòrçi, economics e de gestion, de collectius concrèti d'empreses que cerquen un objectiu comun. Per aguesta rason, se hè explicit qu'es APEU non pòden exercir, en cap cas, potestats publiques.
Er establiment d'un sistèma d'aportacions obligatòries entà ua finalitat d'interès public que repercutís, en darrèra instància, en benefici deth conjunt deth municipi non ei cap de nauetat: aguest sistèma a estat aplicat, dempús de mès de miei sègle, pes juntes de compensacion o reparcellacion. Era gestion des quòtes o aportacions s'atribuís, prumèrament, ara secretaria e ara geréncia, damb era possibilitat de poder encomanar era gestion dera recaptacion, per via de constrenhement, se cau, as organs municipaus.
Es còsti derivadi dera gestion deth procès de constitucion des APEU per part der organisme public locau que pertòque, e tanben es derivadi des crubaments des quòtes quan se concèrten damb era isenda locau, pòden èster imputadi ath pressupòst des APEU.
Non se prevé qu'aguesta lei age de comportar cap increment de despena ne de recorsi umans ne tecnics entàs ens locaus que non se pogue compensar peth pressupòst pròpri des APEU.
Es destinataris principaus d'aguesta norma son es persones titolares d'activitats economiques d'un airau determinat caracterizat pera concentracion d'establiments comerciaus, industriaus, logistics e de servicis, que dispausaràn d'un nau tipe d'entitat entà ajudar-les a milhorar eth sòn entorn.
Tanben, aguesta lei tanben se dirigís as municipis as quaus correspon autorizar e controtlar era creacion des APEU entà dinamizar determinades zònes, damb es beneficis consegüents qu'auràn de revertir as espacis publics e as interèssi generaus dera ciutat o era zòna rurau corresponenta, de manèra que se poguen complementar es actuacions de caractèr dinamizador des administracions locaus.
D’acòrd damb es principis de reduccion de cargues administratives e de simplificacion administrativa, aguesta lei establís un procès de tramitacion que garantís er emparament des drets des ciutadans, mès damb eth minim de cargues administratives e tramits requeridi pr'amor qu'eth procès d’aprobacion des APEU sigue tan agil e simple com sigue possible.
II
Aguesta lei se promulgue d'acòrd damb er Estatut d'autonomia de Catalonha. Concretament, damb era competéncia exclusiva en matèria de comèrç e hèires qu'establís er article 121, damb era competéncia exclusiva en matèria de torisme qu'establís er article 171, damb era competéncia en matèria d’indústria qu'establís er article 139.1 e damb era competéncia en matèria de promocion dera activitat economica qu'establís er article 152.1.
Es municipis exercissen es foncions qu'establís aguesta lei d'acòrd damb es competéncies que les atribuís er article 84.2.i der Estatut d'autonomia. 
III
Aguesta lei s'estructure en dus títols, damb quaranta un articles. Era part finau conten tres disposicions addicionaus, ua disposicion derogatòria e tres disposicions finaus.
Eth títol I ei dedicat ara regulacion generau des APEU e s'estructure en sies capítols.
Eth capítol prumer ei dedicat ar objècte e era finalitat dera lei, ara definicion e ara naturalesa des APEU e des sues entitats gestores; com s'estructuren e financen, e es possibles foncions, qu’en cap de cas pòden exercir potestats publiques qu'impliquen exercici d'autoritat.
Eth capítol dusau regule com se delimiten es APEU, e qui en pòt plantejar era iniciativa de constitucion (nombre minim de persones titolares deth dret de possession des locaus, associacions empresariaus de caractèr territoriau arraïtzades ena zòna, o ajuntament). Tanben definís eth contengut qu'a d'auer eth projècte de delimitacion der APEU, com se determine eth nombre de vòts de qué dispause cada locau as efèctes des votacions e dera determinacion dera quòta corresponenta, es trèts basics des estatuts des entitats gestores, eth contengut deth plan d'actuacion (memòria, pressupòst, hònts de finançament, periòde de vigéncia e mecanismes d'avaloracion), e establís eth procediment qu'a de seguir era iniciativa presentada e es vòts favorables de besonh entara aprobacion der APEU. Un viatge aprovat er APEU pera majoria des integrants e per ajuntament, se detalhe eth contengut e era natura juridica deth convèni qu'an de soscríuer era entitat gestora e er ajuntament. Tanben se regule era possibilitat de prorròga deth convèni e es procediments de modificacion e extincion.
Eth capítol tresau establís era creación deth Registre des airaus de promocion economica urbana de Catalonha, adscrit ara direccion generau competenta en matèria de comèrç dera Generalitat, e se regule eth procediment d'inscripcion des APEU aprovadi e era publicacion en Diari Oficial de la Generalitat de Catalunya.
Eth capítol quatau tracte dera organizacion e eth foncionament des entitats gestores. Concrètament, des organs principaus, era assemblada generau, era presidéncia, era secretaria e era geréncia, damb era possibilitat qu'en cada cas se poguen ampliar es foncions e es organs entath bon foncionament der ariau.
Eth capítol cincau regule eth sistèma de finançament des APEU, determine quini pòden èster es recorsi economics d'aguestes entitats, eth sistèma de liquidacion e exaccion de quòtes e detalhe eth procediment d'intervencion dera Administracion locau en supòsits de reclamacions e crubament des quòtes impagades pera via de constrenhement e era confeccion e aprobacion deth pressupòst.
Eth capítol siesau ei dedicat ara extincion e ath procediment de liquidacion des APEU.
En títol II se regulen es especificitats des APEU enes poligòns d'activitat economica.
Era lei reconeish aciu era singularitat des poligòns d'activitat economica, preferentament es destinadi a us industriau e logistic que pera tipologia d'activitats empresariaus, pera dimension des espacis en qué aguestes se desvolòpen e pera diferenta necessitat des nivèus de servici e subministrament que requerissen, hèn imprescindible ua ordenacion e ua classificacion especifiques. 
Per aguesta rason, se regulen aspèctes especifics des APEU en poligòns d'activitat economica, concrètament tot çò qu'a a veir damb era definicion de poligòn, nau e parcèlla sense construccion, damb es elements qu'intègren eth plan e eth sòn encastre d'actuacion, damb era determinacion dera superfícia computabla e es quòtes, damb eth procediment d'inscripcion especific e damb era classificacion des poligòns d'activitat economica d'acòrd damb es sues caracteristiques e damb es atributs que se considèren de besonh entà amiar a tèrme aguesta classificacion.
Era disposicion addicionau prumera prevé era convocatòria, entà cada exercici, d'ua linha d'ajudes entà milhorar e modernizar es poligòns d'activitat economica que s'agen constituït coma APEU d'acòrd damb aguesta lei. 	
Era disposicion addicionau dusau establís qu'eth web deth Sistèma d'Informacion de Poligòns d'Activitat Economica (SIPAE) ei eth repositòri unic d'informacion damb relacion as poligòns d'activitat economica, d'acòrd damb çò qu'establís eth Pacte Nacionau entara Indústria.
Era disposicion addicionau tresau establís qu'es poligòns d'activitat economica pòden adoptar autes formules de gestion publicoprivada, que tostemp se regulen pera normativa pròpria.
Era disposicion derogatòria derògue er article 73.2 dera Lei 18/2017, der 1 d'agost, de comèrç, servicis e hèires, que tipificaue de grèu era infraccion consistenta a anonciar ua modalitat de venta damb finalitat extintiva, quan era venta reaument efectuada non s'ajuste ad aguesta modalitat; tanben derògue era disposicion finau tresau dera madeisha lei, qu'establie era aprobacion deth projècte de lei des APEU peth Govèrn. 
En çò que hè ara disposicion finau prumèra, quauqu'ues des modificacions dera Lei 18/2017 constituïssen milhores tecniques ena aplicabilitat dera lei sense que constituïsquen cap modificacion deth contengut regulador. D’autes modificacions dera madeisha an a veir damb era definicion dera figura centrau de crompes e servicis, e damb era correccion de disfuncions puntuaus detectades en aplicacion dera regulacion establida enes encastres dera venta non sedentària, es actitivats promocionaus e eth trincament d'estòcs.
Era disposicion finau dusau hè referéncia ath regim especiau deth municipi de Barcelona.
Era disposicion finau tresau abilite eth desplegament dera lei.
Títol I. Regulacion generau
Capítol I. Disposicions generaus
Article 1. Objècte e finalitat
1. Er objècte d’aguesta lei ei era creacion d’airaus de promocion economica urbana damb er objectiu de modernizar, innovar e promòir determinades zònes urbanes, e entà milhorar era qualitat der entorn urban mejançant actuacions sostenibles; consolidar eth modèl de ciutat compacta, complèxa e coesionada e mediambientaument eficienta; e incrementar era competitivitat des empreses, en tot favorir era creacion d’aucupacion.
2. Es airaus de promocion economica urbana an finalitats d'interès generau. Entara direccion e era gestion d'aguesti airaus s'establís un sistèma de collaboracion publicoprivat entre era Administracion locau e ua entitat privada creada ad aguest efècte.
3. Era competéncia dera promocion des activitats economiques e empresariaus des municipis e era planificacion urbanistica correspon ara Administracion locau en collaboracion damb es autes administracions publiques e damb eth sector privat.
Article 2. Airaus de promocion economica urbana
1. Entath compliment der objècte d'aguesta lei se pòden delimitar determinades zònes urbanes continues enes quaus se desvolòpen activitats economiques. Aguestes zònes se nomenten airaus de promocion economica urbana (o APEU).
2. Es airaus de promocion economica urbana son zònes urbanes d'un o diuèrsi municipis prealablament delimitades, integrades pes locaus definidi en article 5.2 e que se trapen emplaçadi laguens eth sòn encastre, enes quaus ei prevista era execucion d'un plan d'actuacion que s'a d'adequar as finalitats d'interès generau a qué hè referéncia er article 1.2.
3. Es airaus de promocion economica urbana se financen dera manèra següenta:
a) Damb es contraprestacions economiques o quòtes que s'establissen obligatòriament, qu'an era condicion de prestacions patrimoniaus de caractèr public non tributari d'acòrd damb er article 31.3 dera Constitucion espanhòla, e damb era disposicion addicionau prumèra dera Lei der Estat 58/2003, deth 17 de deseme, generau tributària, e d'auti recorsi as quaus hè referéncia er article 25.
b) Alternativament, es airaus de promocion economica urbana se pòden finançar, se cau, damb es figures tributàries qu'era legislacion reguladora des isendes locaus establisque ad aguesti efèctes.
4. Es prestacions patrimoniaus de caractèr public non tributari a qué se referís er apartat 3.a s'an de regular mejançant ua ordenança municipau e s'an de calcular d'acòrd damb es paramètres qu'establissen aguesta lei e eth conveni a qué hè referéncia er article 12.
Article 3. Entitats gestores e natura juridica
Es airaus de promocion economica urbana son gestionadi per entitats privades, sense ànim de lucre e damb personalitat juridica pròpria, constituïdes pes persones qu'acrediten que son titolares deth dret de possession des locaus definidi en article 5.2 plaçadi laguens der encastre de delimitacion der airau, ara quau s'an aderit. Era organizacion e era activitat des airaus de promocion economica urbana an d'èster subjèctes a ço que dispausen aguesta lei, es sòns estatuts e, supletòriament, es disposicions dera Lei 4/2008, deth 24 d'abriu, deth libre tresau deth Còdi civiu de Catalonha, relatiu as persones juridiques.
Article 4. Foncions des entitats gestores des airaus de promocion economica urbana
1. Es foncions dera entitat gestora d'un airau de promocion economica urbana son determinades peth plan d'actuacion.
2. Eth plan d'actuacion a d'establir, aumens, bèra ua des foncions següentes:
a) Er impuls dera activacion urbana, toristica, comerciau o industriau.
b) Era organizacion d'eveniments, d'activitats de dinamizacion e publicitat e d'espectacles.
c) Era captacion d'inversions entara milhora deth mix comerciau e era reduccion deth nombre de locaus uedi. 
d) Era realizacion d'activitats entà refortir era responsabilitat sociau empresariau.
e) Eth milhorament dera neteja, era senhalizacion, era decoracion e era illuminacion amb actuacions suplementàries.
f) Eth desvolopament dera gestion compartida de servicis entàs membres der airau de promocion economica urbana, coma era logistica o era digitalizacion.
g) Era formacion entath desvolopament des activitats.
h) Eth refortiment dera seguretat des espacis publics e des establiments e locaus der airau de promocion economica urbana.
i) D'autes foncions qu'agen er objectiu de milhorar e revitalizar er entorn urban delimitat per airau.
3. Aguestes foncions non pòden substituïr ne redusir, jamès, es servicis municipaus que prèste er ajuntament.
4. Era entitat gestora der airau de promocion economica urbana non pòt exercir potestats publiques qu'impliquen exercici d'autoritat.
Capítol II. Constitucion des airaus de promocion economica urbana e des entitats gestores
Article 5. Iniciativa
1. Era iniciativa tara delimitacion e constitucion d'un airau de promocion economica urbana correspon a:
a) Es persones qu'acrediten que son titolares deth dret de possession deth 25%, aumens, dera totalitat des locaus definidi en apartat 2 e que representen eth 25%, aumens, deth somatòri dera totalitat des vòts de qué dispause cada un des titolars deth dret de possession des locaus includidi en encastre der airau de promocion economica urbana, d'acòrd damb er article 7.
b) Quinsevolha associacion empresariau territoriau dera zòna en qué se preten delimitar er airau de promocion economica urbana qu'age desvolopat era sua activitat en aguesta zòna pendent un periòde minim ininterromput de cinc ans.
c) Er ajuntament deth municipi en qué se vò delimitar er airau de promocion economica urbana, se compde, aumens, damb er informe favorable d'ua des organizacions empresariaus territoriaus representatives dera zòna afectada.
2. As efèctes d'aguesta lei, se considère locau era part d'un edifici, o er edifici sancer, damb accès dirècte des dera via publica, en qué s'exercís, o en qué ei susceptible d'èster exercida, ua activitat economica empresariau.
Tanben a era consideracion de locau, as efèctes d'aguesta lei, eth solar sense edificar damb capacitat d'adméter ua edificacion en qué sigue possible desvolopar quinsevolh tipe d'activitat economica empresariau.
3. S'excludissen es locaus en qué s'amien a tèrme activitats sense ànim de lucre e activitats que non constituïssen ua activitat empresariau. Tanben s'excludissen es solars er usatge des quaus ei destinat ar parcatge gratuït de veïculs, e tanben toti es locaus e equipaments de titolaritat publica, exceptat qu'eth titolar ne sollicite exprèssament era inclusion.
Article 6. Projècte de delimitacion d'un airau de promocion economica urbana
Eth projècte entara delimitacion d'un airau de promocion economica urbana a d'includir, aumens, es elements següents: 
a) Era identificacion des persones qu'exercissen era iniciativa, damb era acreditacion dera titolaritat deth dret de possession des locaus plaçadi laguens der encastre der airau de promocion economica urbana, damb indicacion deth sòn nòm o rason sociau, numero d'identificacion fiscau, domicili des establiments que n'ei titolar deth dret de possession ena zòna, e superfícia construïda de cada un des locaus.
b) S'era iniciativa ei exercida per ua associacion empresariau territoriau, a d'acreditar er acòrd dera assemblada generau entà impulsar era iniciativa e eth compliment dera rèsta de condicions establides per article 5.1.b.
c) Eth plan a escala en qué s’identifique era delimitacion der airau de promocion economica urbana e se localizen es locaus damb indicacion dera superfícia construïda de cada un d’eri, e en qué se detalhen es locaus includidi e es non includidi en airau d’acòrd damb çò qu'establís er article 5; era identificacion des persones titolares deth dret de possession des locaus, damb eth sòn nòm o rason sociau, numero d’identificacion fiscau e domicili der establiment que n'ei titolar deth dret de possession ena zòna; e era indicacion dera superfícia bastida cadastrau que represente cada ua des persones titolares deth dret de possession des locaus includidi, calculada d’acòrd damb er article 7. Ad aguesti efèctes, er ajuntament a de facilitar es donades de qué dispause, damb era finalitat de completar eth projècte. 
d) Eth projècte d'estatuts dera entitat gestora.
e) Eth plan d'actuacion, qu'a d'includir ua memòria economica.
f) Era propòsta de convèni que se soscriuerà entre er ajuntament e era entitat gestora der airau de promocion economica urbana, en qué s'an de concretar es compromisi qu’an d'assumir cada ua des parts.
g) Era memòria justificativa dera delimitacion der airau de promocion economica urbana.
Article 7. Determinacion dera participacion en airau de promocion economica urbana.
1. Totes es persones titolares deth dret de possession des locaus includidi en encastre der airau de promocion economica urbana participen des drets e es obligacions establidi en convèni en proporcion ara superfícia construïda cadastrau de cada establiment e locau includit en airau, d'acòrd damb era taula següenta, que determine eth nombre de vòts e es quòtes que corresponen a cada un:


	Tipologia 
	Superfícia construïda cadastrau 
	Vòts
	Coeficient/obligacions de pagament (X = quòta minima a pagar, que se determine en foncion deth projècte der APEU) 

	I 
	s ≤ 300 m2 
	1 
	x 

	II 
	300 m2 < s ≤ 800 m2 
	1,5 
	1,5x 

	III 
	800 m2 < s ≤ 1.300 m2 
	2 
	2x 

	IV 
	1.300 m2 < s ≤ 2.500 m2 
	3 
	3x 

	V 
	2.500 m2 < s ≤ 10.000 m2 
	4 
	4x 

	VI 
	s > 10.000 m2 (establiment collectiu de 50 establiments individuaus o mès). 
	5 
	5x 



2. Enes cassi de solèr sense edificacion, se compren per superfícia construïda cadastrau era superfícia cadastrau dera parcèlla.
Article 8. Estatuts dera entitat gestora
Es estatuts dera entitat gestora s'an d'adequar a çò que dispause aguesta lei e an d'includir, aumens, era informacion següenta:
a) Era denominacion dera entitat, qu'a d'includir, necessàriament, era expression «airau de promocion economica urbana» o era forma abreujada «APEU», e non pòt coïncidir damb era de ua auta entitat registrada prealablament ne indusir a error o confusion.
Era denominacion «airau de promocion economica urbana» o «APEU» ei reservada as entitats regulades per aguesta lei.
b) Era sedença, er objècte, es finalitats e es foncions dera entitat gestora.
c) Es drets e es déuers des integrants dera entitat gestora.
d) Eth procediment d'adesion e de separacion des persones titolares deth dret de possession des locaus includidi en encastre der airau de promocion economica urbana. Es persones titolares deth dret de possession des locaus includidi en encastre der airau an de poder participar e exercir, en quinsevolh moment, es sòns drets en entitat gestora, autant entara adesion coma entara separacion, e non se pòden imposar en cap cas condicions mès costoses entà ues qu'entà ues autes.
e) Es organs de govèrn e d'administracion, eth procediment entà designar-les e es foncions de cada un. I a d'auer, aumens, un organ collegiat de govèrn (era assemblada generau, dera quau formen part toti es membres), era presidéncia, era secretaria e un organ d'administracion (era geréncia).
f) Es requisits dera convocatòria des organs de govèrn e d'administracion, es requisits e era forma d'adopcion des acòrds e eth procediment entà recusar-les.
g) Eth procediment entà amiar a tèrme es contractacions dera entitat, qu'a de garantir era adjudicacion enes milhors condicions tecniques e economiques.
h) Eth procediment entara modificacion des estatuts.
i) Es procediments entara prepausar era modificacion dera delimitacion der airau de promocion economica urbana deuant der ajuntament.
j) Eth procediment entà modificar e prorrogar eth convèni deuant er ajuntament.
k) Es causes de dissolucion dera entitat gestora e es règles sus era sua dissolucion e liquidacion.
Article 9. Plan d’actuacion
1. Eth plan d’actuacion establís es objectius der airau de promocion economica urbana, e tanben es esturments, es foncions, d'acòrd damb er article 4.2, e es mesures que s'adoptaràn entà arténher-les, que s'an d'adequar as finalitats publiques d'interès generau establides per article 1.2.
2. Eth plan d’actuacion a d'includir, aumens:
a) Ua memòria justificativa des foncions basiques que se pretenen desvolopar damb era creacion der airau de promocion economica urbana, d'acòrd damb er article 4.
b) Un programa d'actuacions qu'especifique eth diagnostic dera situacion iniciau, es objectius pretenudi e era justificacion des mesures que se prepausen adoptar. Cau detalhar exaustivament e per etapes es servicis, es milhores o es mesures de gestion e era modernizacion que se prepausen, e tanben es beneficis qu'aguestes actuacions an de comportar damb relacion as servicis existenti e es indicadors de seguiment entà justificar posteriorament era adequacion des mesures adoptades.
c) Un projècte de pressupòst des despenes de besonh entath desvolopament deth plan, damb eth detalh des partides entara realizacion o implantacion des servicis, es actuacions, es mesures e es milhores prepausades en foncion des etapes previstes entà aplicar-lo e es còsti derivadi dera gestion deth procès de constitucion des airaus de promocion economica urbana per organisme public locau que pertòque, e tanben es còsti derivadi deth crubament des quòtes quan se concertaràn damb era isenda locau.
Eth projècte de pressupòst tanben a d'includir ua resèrva destinada a compensar increments imprevisibles de còsti des actuacions projectades e a curbir pèrtes d'ingrèssi derivades der impagament o er pagament impuntuau des quòtes. 
Tanben a d'includir es previsions des despenes de besonh entara dissolucion der airau, tant s'ei motivada pera extincion dera vigéncia com pera aprobacion dera dissolucion anticipada, d'acòrd damb çò qu'establís er article 14.
d) Es hònts de finançament.
e) Es règles entara exaccion des quòtes, d'acòrd damb er article 26, e tanben era determinacion dera forma e es terminis de pagament de quòtes, que se pòden exigir damb ua anticipacion maxima d'un an damb relacion ara despena prevista.
f) Eth periòde de duracion des mesures includides en projècte, que non pòt èster inferior a tres ans ni superior a cinc, e eth cronograma entara implantacion des servicis, es milhores, es mesures o es actuacions que se prepausen. 
g) Es mecanismes d'avaloracion des resultats e dera obtencion des objectius deth plan damb relacion as beneficis e es milhores previstes.
Article 10. Procediment de delimitacion des airaus de promocion economica urbana
1. Entà delimitar un airau de promocion economica urbana cau seguir eth procediment següent:
a) Eth projècte entà delimitar er airau s'a de presentar ar ajuntament corresponent mejançant ua sollicitud acompanhada des documents damb era informacion a qué hè referéncia er article 6.
Non se pòden adméter a tramit es sollicituds entara constitucion d'un airau de promocion economica urbana enes cassi en qué era sollicitud prepause quauqu'un des supòsits següents:
– Un airau que coïncidisque totaument o parciaument damb er espaci geografic d'un airau ja existent.
– Un airau que coïncidisque totaument o parciaument damb espaci geografic de ua auta prepausa que s'age presentat anteriorament e se trape en tramit.
En cas qu’eth projècte de constitucion der airau tòque mès d'un municipi, era tramitacion s'a de hèr en cada un des ajuntaments des municipis implicadi. En aguest cas, es referéncies qu'es articles d'aguesta lei hèn ar ajuntament s'an de compréner hètes a toti es ajuntaments afectadi.
b) Er organ competent en matèria de promocion economica der ajuntament, damb era verificacion prealabla des donades presentades, en termini de dus mesi a compdar dera presentacion dera sollicitud, a de resòlver motivadament era aprobacion iniciau o era desestimacion deth projècte presentat e era constitucion d'un grop de trabalh paritari integrat, d'ua banda, pes representants der ajuntament e, dera auta, per representants designadi pes sollicitants, damb indicacion deth regidor que lo presidirà.
Un còp aprovat iniciaument eth projècte, er ajuntament, en tèrme de sèt dies, a de sométer eth projècte a informacion publica, aumens en web der ajuntament, pendent eth periòde d'un mes, damb era notificacion individuau e fehasent a cada ua des persones titolares deth dret de possession des locaus dera zòna delimitada en projècte presentat. Er acòrd d'aprobacion iniciau a de preveir er inici des tramits tara aprobacion o, se s’escatz, era modificacion des ordenances fiscaus pertinentes tà poder hèr efectiva era recaptacion des quòtes tath finançament der airau de promocion economica urbana.
c) S'en termini de dus mesi a compdar dera presentacion dera sollicitud er organ competent der ajuntament non a aprovat iniciaument eth projècte presentat, era sollicitud se compren desestimada.
d) Un còp finalizat eth termini d'informacion publica, e recebudes es allegacions, eth grop de trabalh a d'avalorar es allegacions presentades e s'a de prononciar exprèssament sus era idoneitat e er encaish des actuacions previstes en airau de promocion economica urbana, e, se s’escatz, a de prepausar un tèxte rehonut deth projècte.
e) Eth projècte de delimitacion der airau de promocion economica urbana a qué se referís er article 6, un còp a estat acordat peth grop de trabalh, s'a de sosméter ara votacion de totes es persones titolares deth dret de possession des locaus que, d'acòrd damb er article 5.2, formen part der airau delimitat.
f) Era convocatòria entara votacion s'a de notificar de manera individuau e fehasent a cada ua des persones titolares deth dret de possession nomentades en letra e. Era comunicacion s'a de hèr damb ua anticipacion minima de quinze dies respècte dera data de votacion acordada, e a d'indicar:
– Eth lòc web der ajuntament a on s'age inserit eth tèxte intègre deth projècte.
– Eth cens de votants.
– Es dies enes quaus se pòt hèr era votacion, tant s'ei fisicament, en lòc e ena ora que s'indiquen, o per mejans telematics. En cas de votacion telematica, eth periòde de votacion non pòt èster inferior a sèt dies ne superior a quinze. 
g) Es persones titolares deth dret de possession dispausen deth nombre de vòts resultants dera soma des que se les atribuïsquen en foncion des superfícies cadastraus de cada un des establiments o locaus des quaus son titolars, que se determinen d'acòrd damb çò qu'establís er article 7.
Es establiments comerciaus collectius definidi en article 5 deth Decrèt lei 1/2009, deth 22 de deseme, d’ordenacion des equipaments comerciaus, o era legislacion que lo substituïsque, se considèren un solet locau.
En cas de cotitolaritat deth dret de possession sus un madeish locau, es persones cotitolares an de designar formaument un representant, que serà era persona qu'exercirà eth dret a vòt.
h) En termini de sèt dies a compdar dera finalizacion dera votacion, er ajuntament a de hèr publics es resultats dera votacion, aumens en sòn web e en sòn taulèr d'anóncies, e a de notificar eth resultat a totes es persones titolares deth dret de possession des locaus der airau.
i) Entara aprobacion deth projècte cau era participacion des titolars deth dret de possession que representen aumens eth cinquanta per cent des locaus o establiments includidi en encastre der airau de promocion economica urbana. Eth projècte se considère aprovat s'obten era majoria absoluta des vòts emetudi.
j) Eth contròtle deth procès de votacion ei exercit per ajuntament. Es còsti que se ne deriven les assumissen es persones promotores deth projècte der airau.
2. Er ajuntament a de verificar e validar qu'es donades presentades en plan a escala e eth cens des locaus afectadi pera prepausa de creacion d'un airau de promocion economica urbana a qué hè referéncia er article 6.c son corrèctes e se corresponen damb es registres municipaus. En cas de disconformitat o d'imprecisions, cau qu'er ajuntament ac comunique as promotors der airau, qu'an d'esmendar es errors.
Article 11. Aprobacion definitiva des airaus de promocion economica urbana e constitucion des entitats gestores
1. Eth projècte, s'a estat ratificat ena votacion a qué hè referéncia er article 10, s'a de sométer ara aprobacion deth plen der ajuntament en termini d'un mes a compdar dera publicacion des resultats, eth quau l'a d'aprovar, o refusar motivadament, de manèra definitiva. 
2. Er acòrd deth plen der ajuntament damb qué s'apròve era constitucion d'un airau de promocion economica urbana s'a de notificar de manèra individuau e fehasent a totes es persones titolares deth dret de possession des locaus qu'intègren er airau.
3. Era aprobacion d'un airau de promocion economica urbana restaque totes es persones titolares deth dret de possession des locaus dera zòna delimitada a partir dera inscripcion en Registre des airaus de promocion economica urbana de Catalonha. 
Es persones titolares deth dret de possession des locaus dera zòna delimitada demoren subjèctes as obligacions derivades deth convèni soscrit damb er ajuntament pendent tot eth periòde de vigéncia der airau.
Es cambis de titolaritat en dret de possession que se produsissen pendent era vigéncia d'un airau compòrten era subrogacion dera naua persona titolara enes drets e es déuers inerents en airau.
Abans dera formalizacion des cambis de titolaritat deth dret de possession cau informar ath nau titolar sus es drets e obligacions inerents ara sua pertanhença ar airau.
4. Era entitat gestora s'a de constituïr laguens des tres mesi següents ara notificacion der acòrd deth plen der ajuntament a totes es persones titolares deth dret de possession des locaus qu'intègren er airau de promocion economica urbana, per çò qu’es promotors an de convocar es persones titolares deth dret de possession ara assemblada generau constitutiva dera entitat gestora.
S'era iniciativa ei exercida per ajuntament, ei aguest qui a de convocar a totes es persones titolares deth dret de possession des locaus qu'intègren er airau ara assemblada generau constitutiva dera entitat gestora.
Era entitat gestora s'a de constituïr, aumens, damb es persones titolares deth dret de possession qu'an votat afirmativament era constitucion der airau.
5. Era constitucion dera entitat gestora s'a de formalizar en escritura publica que s'a d'inscríuer en Registre des airaus de promocion economica urbana de Catalonha, e qu'a d'includir, en tot cas: era denominacion der airau de promocion economica urbana e eth sòn domicili, era identitat des titolars deth dret de possession que s'aderissen ara entitat gestora e es estatus dera entitat aprovadi d'acòrd damb er article 10.
6. Era adesion ara entitat gestora a un caractèr volontari entàs persones titolares deth dret de possession des locaus dera zòna delimitada que non an votat afirmativament en procediment de constitucion der airau de promocion economica urbana. Pendent era vigéncia deth convèni entre era entitat e er ajuntament, es persones titolares pòden exercir eth sòn dret d'adesion.
Article 12. Convèni
1. Un cop constituït er airau de promocion economica urbana e era sua entitat gestora, cau soscríuer eth convèni damb er ajuntament.
2. Eth convèni entre er ajuntament e era entitat gestora a d'especificar, aumens: 
a) Era identificacion des parts.
b) Er objècte deth convèni e es actuacions qu'an d'amiar a tèrme cada ua des parts, d'acòrd damb eth plan d’actuacion.
c) Era forma de participacion der ajuntament enes organs de govèrn dera entitat gestora, qu'ei damb votz mès sense vòt, causa que l'exonère de quinsevolha responsabilitat derivada des acòrds adoptadi per aguesti organs.
d) Es formes de finançament e es règles entà determinar es quòtes, e tanben es periòdes de liquidacion des quòtes, d'acòrd damb eth plan d’actuacion.
e) Er organ gestor deth crubament des quòtes. En cas qu'era gestion non la hèsque era entitat gestora, senon que s'encargue ara isenda municipau, eth crubament dera quòta e es despenes deth servici de crubament s'an de preveir ena ordenança fiscau.
f) Er organ de govèrn: es mecanismes de seguiment, era vigilància e eth contròtle dera execucion deth convèni e des compromisi aqueridi pes parts signatàries, qu'an de preveir era resolucion des problèmes d'interpretacion e compliment deth convèni, sense perjudici dera competéncia dera orde jurisdiccionau contenciosa administrativa. 
g) Es mesures que se pòden adoptar en cas d’incompliment des compromisi establidi peth convèni.
h) Eth termini de vigéncia deth convèni, que non pòt excedir es cinc ans.
i) Eth regim de modificacion deth convèni, qu'a de requerir er acòrd unanim des signataris.
j) Es motius d'extincion deth convèni.
k) Er impòrt en qué se chifren es despenes municipaus entara tramitacion deth procediment de delimitacion e aprobacion der airau de promocion economica urbana, e es terminis en qué er ajuntament n'a d'èster resquitat.
3. Cau adjúnher ath convèni, coma annèxes, era certificacion der acòrd deth plen der ajuntament peth quau s'apròve era constitucion der airau de promocion economica urbana, era escritura publica de constitucion dera entitat gestora, es estatuts e eth plan d'actuacion.
4. Eth convèni a era natura juridica des convènis de collaboracion que regule eth capítol II deth títol IX dera Lei 26/2010, deth 3 d'agost, de regim juridic e de procediment des administracions publiques de Catalonha. Supletòriament, ei aplicable eth capítol VI deth títol preliminar dera Lei der Estat 40/2015, der 1 d'octobre, de regim juridic deth sector public. 
Article 13. Prorròga deth convèni
1. Eth convèni se pòt prorrogar, abans dera finalizacion deth periòde de vigéncia, per acòrd unanim des parts e per un termini non superior a quate ans, tostemp qu'era part interessada ena prorròga ac sollicite ara auta part pendent eth prumèr trimèstre deth darrèr an. 
2. Eth convèni non se pòt prorrogar en cap cas de manèra tacita. 
Article 14. Procediment tara modificacion der encastre des airaus de promocion economica urbana, des estatus des entitats gestores e des plans d'actuacion; tara modificacion o era prorròga des convènis, e tara extincion des airaus
1. Era prepausa de modificacion der encastre d'un airau de promocion economica urbana, de modificacion des estatuts dera entitat gestora der airau e de modificacion deth plan d’actuacion; de modificacion o prorròga deth convèni, e d'extincion der airau e dera sua entitat gestora requerís er acòrd dera assemblada generau dera entitat gestora adoptat segontes çò qu'establís er article 19.
2. Era entitat gestora a de presentar era prepausa ar ajuntament deth municipi acompanhada deth projècte que correspone e deth certificat deth secretari dera entitat gestora qu’acredite era adopcion der acòrd, de conformitat damb es condicions qu'establís er article 19.7.
3. Er ajuntament a de resòlver motivadament sus era prepausa en termini de dus mesi. Se dempús d'aguest termini non s'a dictat resolucion, era prepausa se considère desestimada. En cas que sigue acceptada, cau sosméter eth projècte ara votacion dera totalitat des persones titolares deth dret de possession des locaus d'acòrd damb er procediment qu'establís er article 10.
4. S'era prepausa de modificacion der encastre der airau de promocion economica urbana, de modificacion deth plan d’actuacion, deth convèni o dera sua prorròga o era extincion der airau e era sua entitat gestora ei hèta per ajuntament, aguest l'a de trasladar ara entitat gestora acompanhada deth projècte que correspone, e aguesta l'a de sosméter ara sua assemblada generau en termini de trenta dies. Era assemblada generau a d'adoptar er acòrd corresponent damb eth procediment qu'establís er article 19. En cas de conformitat, cau sosméter eth projècte ara votacion dera totalitat des persones titolares deth dret de possession des locaus d'acòrd damb er procediment qu'establís er article 10.
Capítol III. Registre e publicacion des airaus de promocion economica urbana
Article 15. Registre
1. Se cree eth Registre des airaus de promocion economica urbana de Catalonha damb era finalitat de dispausar de manèra permanenta e actualizada, en un registre unic, de tota era informacion relativa a toti es airaus de Catalonha. Aguest registre, de caractèr public, ei adscrit ath departament competent en matèria de comèrç.
Era competéncia entara inscripcion e eth manteniment deth Registre correspon ara direccion generau competenta en matèria de comèrç, sense perjudici de çò que dispause er apartat 2.
2. Se cree en Registre des airaus de promocion economica urbana de Catalonha ua seccion especifica tara inscripcion des airau constituïdi enes poligòns d'activitat economica que definís er article 31.
Era competéncia tara inscripcion e eth manteniment d'aguesta seccion deth Registre correspon ara direccion generau competenta en matèria d'indústria.
3. Era informacion relativa as airaus de promocion economica urbana s'a d'incorporar ath visualizador deth sistèma d'informacion geografica corporativa de qué dispause cada unitat competenta e a d'èster accessible des deth web dera Generalitat.
Article 16. Procediment d'inscripcion
1. En termini d'un mes a compdar dera soscripcion deth convèni entre er ajuntament e era entitat gestora der airau de promocion economica urbana, er ajuntament a de sollicitar ara direccion generau competenta era inscripcion der airau en Registre des airaus de promocion economica urbana de Catalonha. Cau adjúnher ad aguesta sollicitud era documentacion següenta:
a) Un exemplar deth plan d’actuacion.
b) Un exemplar deth convèni soscrit entre era entitat gestora e er ajuntament.
c) Una còpia autorizada deth document public dera constitucion dera entitat, degudament inscrita en registre corresponent.
d) Un certificat der acòrd d'aprobacion definitiva dera constitucion der airau adoptat per ajuntament.
e) Un plan a escala en qué s'identifique era delimitacion der airau, se localizen es locaus damb indicacion dera superfícia construïda de cada un e s'identifiquen es persones titolares deth dret de possession des locaus (nom o rason sociau, numero d'identificacion fiscau e domicili der establiment deth quau ei titolar deth dret de possession ena zòna).
2. Er organ dera direccon generau qu'age atribuïda era competéncia a d'inscríuer er airau en Registre des airaus de promocion economica urbana de Catalonha en termini d'un mes a compdar dera data de presentacion dera sollicitud. Transcorrut aguest termini sense que s'age dictat e notificat era resolucion d'inscripcion ar ajuntament, se compren acorada era inscripcion.
3. Er ajuntament a de comunicar ath Registre des airaus de promocion economica urbana de Catalonha es modificacions deth plan d’actuacion, deth convèni, dera delimitacion der airau o quinsevolha auta modificacion qu'afècte ath foncionament der airau, qu'an d'èster aprovades per ajuntament. Tanben a de comunicar era extincion der airau.
4. Es resolucions d'inscripcion en Registre des airaus de promocion economica urbana de Catalonha an de tier en compde es principis de minimizacion de  donades e d'exactitud, d'acòrd damb çò qu'establís eth marc normatiu aplicable en matèria de proteccion de donades.
Article 17. Publicacion
Un cop hèta era inscripcion en Registre des airaus de promocion economica urbana de Catalonha, era direccion generau competenta a de publicar en Diari Oficial de la Generalitat de Catalunya eth nòm, era delimitacion e era identificacion dera inscripcion registrau der airau constutuït.
Capítol IV. Organizacion e foncionament des entitats gestores
Article 18. Organs
1. Es organs dera entitat gestora son, aumens, es següents:
a) Era assemblada generau.
b) Era presidéncia.
c) Era secretaria.
d) Era geréncia.
2. De manèra facultativa, era entitat gestora pòt dotar-se d'ua junta directiva, una vicepresidéncia e ua tresauraria.
Article 19. Assemblada generau
1. Era assemblada generau ei eth maxim organ de govèrn dera entitat gestora.
2. Formen part dera assemblada generau era totalitat des persones titolares deth dret de possession des locaus aderides ara entitat gestora. 
Cada ua des persones titolares deth dret de possession des locaus aderides ara entitat gestora participen ena assemblada generau en proporcion ath nombre de vòts que les correspon, d'acòrd damb çò que dispause er article 7.
3. Era assemblada generau s'a de reünir, aumens, un còp ar an en session ordinària tà aprovar es pressupòsti e es compdes annaus; e en session extraordinària quan atau ac acòrde era presidéncia o ua quatau part des membres dera assemblada generau.
4. Correspon ara presidéncia era convocatòria dera assemblada generau: Era convocatòria a d'indicar eth lòc, eth dia e era ora dera reünion, e tanben era orde deth dia.
Es notificacions dera convocatòria s'an de hèr per quinsevolh mejan que permete auer constància que s'an recebut, e s'an de publicar en web corporatiu dera entitat gestora, se n'a.
5. S'ena reünion dera assemblada generau non concorren en prumèra convocatòria era majoria des membres, se pòt celebrar en dusau convocatòria, mieja ora dempús, sempre que i siguen presents, aumens, ua tresau part des membres.
6. Era notificacion dera convocatòria tara assemblada generau ordinària annau, e tanben tas assemblades extraordinàries, s'a de hèr damb ua anticipacion minima de quinze dies naturaus. Totun, era assemblada generau se pòt reünir validament, autanplan sense auer estat convocada formaument, tostemp que i concorren era totalitat des persones titolares deth dret de possession des locaus aderides ara entitat gestora e atau ac decidisquen per unanimitat.
7. Quan era assemblada generau age d'adoptar acòrds relatius ara modificacion der encastre der airau de promocion economica urbana, ara modificacion des estatuts dera entitat gestora, ara modificacion o era prorròga deth convèni e ara extincion dera entitat gestora e der airau, cau era assisténcia des persones titolares deth dret de possession que representen, aumens, tres quataus parts dera soma totau des vòts que corresponen as locaus aderits ara entitat gestora.
8. Es associacions de venta non sedentària qu'empleguen er espaci public que forme part der encastre territoriau der airau de promocion economica urbana pòden participar ena assemblada generau damb votz mès sense vòt.
Article 20. Foncions dera assemblada generau
Era assemblada generau a, aumens, es foncions següentes:
a) Exercir era direccion superiora e eth contròtle dera entitat e velhar peth compliment des sues foncions, per çò qu’a d'èster informada degudament des acòrds e des mesures adoptades pera persona qu'aucupe era presidéncia, o per quinsevolh aute organ de govèrn dera entitat gestora.
b) Escuélher d'entre es sòns membres es persones qu'aucupen era presidéncia, era secretaria e, se s'escatz, es cargues de d'auti organs de govèrn dera entitat gestora.
c) Remòir deth sòn cargue era persona qu'aucupe era presidéncia, era persona qu'aucupe era secretaria e, se s'escatz, es membre des organs de govèrn dera entitat.
d) Acordar, a prepausa deth president, era contractacion e era rescission deth contracte dera persona qu'a d'aucupar era geréncia.
e) Aprovar es pressupòsti annaus e eth programa d'actuacions e d'inversions que s'agen d'amiar a tèrme.	
f) Aprovar era memòria annau d'activitats e eth balanç, e tanben era liquidacion e es compdes de cada exercici economic.
g) Informar, a requeriment der ajuntament, enes reclamacions contra era liquidacion des quòtes.
h) Acordar, a prepausa dera geréncia, era sollicitud ar ajuntament der inici dera via de constrenhement tath crubament des quòtes impagades.
i) Aprovar era modificacion des estatuts.
j) Aprovar era prepausa de modificacion deth convèni soscrit damb er ajuntament e era prepausa de modificacion der encastre der airau de promocion economica urbana.
k) Aprovar era prepausa d'extincion der airau de promocion economica urbana e dera entitat gestora corresponenta.
Article 21. Regim d'acòrds dera assemblada generau
Es acòrds dera assemblada generau, damb caractèr generau e exceptat qu'es estatuts o eth convèni establisquen ua auta causa, s'adòpten per majoria simpla des vòts que corresponen as locaus representadi pes persones titolares deth dret de possession en tèrmes establidi per article 7. Totun, es acòrds relatius as matèries que detalhe er article 19.7 requerissen, aumens, eth vòt favorable dera majoria absoluta.
Article 22. Era presidéncia
1. Era presidéncia ei er organ de direccion e representacion dera entitat gestora. Era persona qu'aucupe era presidéncia ei designada en acte de constitucion dera entitat gestora, o posteriorament per acòrd dera assemblada generau, e en andús casi per periòdes equivalenti ath termini de vigéncia iniciau deth convèni, damb possibilitat de reeleccion per un unic viatge e per igual termini.
2. Eth president exercís era representacion legau dera entitat e a atribuïdes es foncions següentes:
a) Convocar e presidir es sessions ordinàries e extraordinàries dera assemblada generau e fixar era ordre deth dia.
b) Prepausar ara assemblada generau eth nomentament dera persona qu'aucupe era geréncia.
c) Dar era conformitat as actes e es certificacions, se s'escatz, des acòrds dera assemblada generau.
d) Executar eth pressupòst de despenes dera entitat gestora, que pòt delegar ena persona qu'aucupe era geréncia.
Article 23. Era secretaria
1. Actua coma secretari dera assemblada eth membre dera entitat que designe era assemblada ena session constitutiva o enes sessions des renovacions successives.
Aguesta designacion s'a de hèr, en tot cas, dera madeisha manèra e damb es madeishi terminis qu'entara designacion dera presidéncia dera entitat gestora.
2. Eth secretari a es foncions següentes:
a) Redigir era acta de cada session dera assemblada.
b) Eméter es certificats des acòrds prenudi pera assemblada.
c) Assistir ath president ena convocatòria des sessions dera assemblada.
d) Notificar es acòrds dera assemblada generau, se s'escatz.
e) Executar, per orde dera presidéncia, es trabalhs que li encomane era assemblada.
f) Èster eth depositari des actes e auer-les en custòdia.
g) Velhar pes hons dera entitat.
h) Amiar era comptabilitat.
i) Requectar es quòtes e liurar es requeriments corresponenti quan calgue.
3. Es foncions qu'establissen es letres g, h e i der apartat 2 corresponen ara persona qu'aucupe era tresauraria, en cas qu'era entitat gestora cree aguesta figura.
Article 24. Era geréncia
1. Era geréncia ei er organ d'administracion e execucion dera entitat qu'a d'exercir es foncions que li encomanen o delèguen era presidéncia o era assemblada generau, jos era direccion e supervision deth president.
2. Era designacion dera persona qu'aucupe era geréncia a de requèir en ua persona damb professionalitat e experiéncia acreditades.
3. Eth gerent assistís as sessions dera assemblada generau damb votz mès sense vòt.
4. Corresponen ara geréncia es foncions següentes:
a) Elaborar eth pressupòst der airau, era liquidacion e es compdes annaus, damb era memòria annau d'activitats corresponenta.
b) Aplicar eth plan d’actuacion der airau e prepausar plans e programes concrèti d'actuacion.
c) Prepausar finançaments alièni. 
d) Elaborar era prepausa d'informe qu'a d'aprovar era assemblada generau relatiu ara reclamacion contra era liquidacion des quòtes.
e) Gestionar eth crubament des quòtes jos era supervision dera presidéncia.
f) Prepausar ara assemblada generau, o ar organ collegiat dera entitat gestora que correspone, qu'adòpte er acòrd de besonh entà sollicitar ar ajuntament er inici dera via de constrenhement entath crubament des quòtes impagades.
g) Dirigir eth personau a cargue dera entitat gestora.
h) Era rèsta de prètzhèts qu'era assemblada generau o era presidéncia li encomanen.
Capítol V. Finançament des airaus de promocion economica urbana
Article 25. Recorsi economics
Son recorsi economics des airaus de promocion economica urbana, e que gestione cada entitat gestora, es següents: 	
a) Es quòtes a cargue des persones titolares deth dret de possession sus es locaus includidi en encastre der airau, d'acòrd damb çò qu'establís era letra a der article 2.3.Aguestes quòtes an de curbir era totalitat dera despena pressupostada en convèni soscrit damb er ajuntament, e tanben era quantitat destinada ara resèrva qu'establís er article 9.2.c.
b) Es figures tributàries establides pera legislacion reguladora des isendes locaus enes tèrmes dera letra b der article 2.3.
c) Es aportacions en espècia, es crèdits, es donacions e es patrocinis, e tanben es ingrèssi obtenudi pes ventes de bens e servicis e pes rendes e es productes deth sòn patrimoni.
d) Es subvencions e es ajudes publiques des administracions.
Article 26. Liquidacion e exaccion des quòtes
1. Era obligacion deth pagament des quòtes nèish damb era publicacion dera ordenança municipau reguladora dera creacion de quòtes e dera gestion aplicabla tath crubament.
2. Son obligades ath pagament des quòtes totes es persones titolares deth dret de possession sus es locaus includidi en airau de promocion economica urbana. En cas d'ua pluralitat de persones titolares deth dret de possession, aguestes son obligades de manèra solidària.
3. Eth convèni soscrit entre era entitat gestora e er ajuntament a d'establir es critèris a partir des quaus se determine era quantia des quòtes. Er impòrt des aportacions e des quòtes a d'èster equitatiu, basat en critèris objectius e suficients tath finançament deth plan d’actuacion pendent tota era durada der airau de promocion economica urbana. Es quòtes se determinen en foncion des coeficients establidi en article 7.
4. Era gestion deth crubament des quòtes correspon ara geréncia dera entitat gestora. Totun, eth convèni pòt preveir qu'era gestion deth crubament l'efectue era isenda municipau. En aguest darrèr cas, eth convèni a de preveir es despenes qu'aguest servici compòrte ar ajuntament e es requeriments establidi pera normativa de proteccion de donades ta hèr era encomana deth tractament.
5. Contra era liquidacion des quòtes qu'an d'abonar es persones titolares deth dret de possession des locaus includidi en airau se pòt interpausar ua reclamacion deuant er ajuntament en termini de quinze dies a compdar dera notificacion dera liquidacion.
Entà resòlver era reclamacion, er ajuntament a de sollicitar un informe preceptiu ara entitat gestora perque se pronóncie sus es motius dera reclamacion. Er ajuntament dispause d'un termini de tres mesi entà resòlver es reclamacions. Transcorrut eth termini sense qu'er ajuntament age dictat resolucion, era reclamacion s'enten desestimada.
6. Es quòtes impagades an d'èster reclamades pera entitat gestora ath deutor pr’amor que satisfèsque er impòrt en termini d'un mes. Aguesta reclamacion s'a de hèr prealablament ara sollicitud ar ajuntament der inici dera via de constrenhement. Transcorrut eth dit termini sense que s'age liquidat era quòta, er organ qu'age atribuïda aguesta foncion segontes es estatuts dera entitat gestora a d'acordar sollicitar ar ajuntament qu'inície eth procediment taht crubament des quòtes impagades pera via de constrenhement, d'acòrd damb era normativa aplicabla.
7. S'excludís exprèssament era responsabilitat der ajuntament en cas que se produsisque ua recaptacion falhida de quòtes ena via de constrenhement pera insolvéncia der obligat ath pagament.
Article 27. Pressupòst
1. Es entitats gestores des airaus de promocion economica urbana an d'ajustar era sua activitat ath pressupòst qu'annaument a d'aprovar era assemblada generau, d'acòrd damb es actuacions annaus previstes en plan d'actuacion.
2. Eth pressupòst a d'especificar, damb eth grad maxim de desglossament, era totalitat des despenes e es ingrèssi previsti e a d'includir es còsti derivadi dera gestion deth procès de constitucion des airaus der organisme public locau que pertòque, e tanben es derivadi deth crubament des quòtes quan se concertaràn damb era isenda locau.
Eth pressupòst tanben a d'includir ua resèrva destinada a compensar increments imprevisibles de còsti des actuacions projectades e a curbir pèrtes d'ingrèssi derivades der impagament o eth pagament impuntuau des quòtes. Tanben a d'includir es eventuaus despenes de liquidacion dera entitat gestora en termini de vigéncia deth convèni.
3. S'an d'adjúnher ath pressupòst:
a) En estat de despenes, ua descripcion analitica des quantitats que se projècte invertir en cada ua des activitats der airau de promocion economica urbana pendent er exercici següent, e se s'escatz, es pressupòsti prepausadi pes diferents provedidors de bens e servicis.
b) En estat d'ingressi, era quantificacion des aportacions e des quòtes que corresponerà abonar en exercici economic a cada ua des persones titolares deth dret de possession des locaus includidi en airau; er impòrt des aportacions voluntàries o donacions que s'agen recebut; e er impòrt des subvencions e es ajudes publiques as quaus s'an comprometut es diferentes administracions publiques.
4. Eth pressupòst pòt preveir modificacions des actuacions previstes en plan d’actuacion, en çò que hè ath termini d'execucion e ath tipe d'actuacion. Aguestes modificacions non pòden alterar en cap cas er impòrt totau pressupostat peth plan d'actuacion entà tot eth periòde de vigéncia, sense perjudici de çò qu'establís er article 14.
Article 28. Elaboracion e aprobacion deth pressupòst
1. Era geréncia, d'acòrd damb es critèris fixadi pera presidéncia, elabòre annaument eth projècte de pressupòst pendent es tres darrèri mesi de cada exercici economic. Eth projècte de pressupòst a d’anar acompanhat des documents següents:
a) Era liquidacion deth pressupòst der exercici anterior.
b) Un informe de gestion qu'includisque, aumens, era aplicacion des recorsi de qué dispause er airau de promocion economica urbana, des resultats practics dera sua gestion, des problèmes sorgidi ena execucion e des prepauses de milhorament que se considèren de besonh.
c) Un informe economic redigit per un auditor de compdes e un informe sus era gestion des recorsi umans en cas qu'eth pressupòst excedisque de cent mil èuros.
2. Un còp aprovat eth pressupòst dera assemblada generau, cau hèr public, en termini de quinze dies, en web der ajuntament e en web dera entitat gestora, se n'a, e s'a de notificar a totes es persones titolares deth dret de possession des locaus qu'intègren er airau de promocion economica urbana.
3. Es persones titolares deth dret de possession des locaus includidi en airau de promocion economica urbana pòden presentar deuant er ajuntament ua reclamacion contra eth pressupòst aprovat en termini d'un mes a compdar dera publicacion en web der ajuntament.
Entà resòlver era reclamacion, er ajuntament a de sollicitar un informe preceptiu ara entitat gestora perque se pronóncie sus es motius dera reclamacion. Er ajuntament dispause d'un termini de tres mesi entà resòlver es reclamacions. Transcorrut eth termini sense qu'er ajuntament age dictat resolucion, era reclamacion s'enten desestimada.
Capítol VI. Extincion e liquidacion des airaus de promocion economica urbana
Article 29. Extincion e liquidacion
1. Era extincion d'un airau de promocion economica urbana se produsís per resolucion o extincion der convèni soscrit entre er ajuntament corresponent e era entitat gestora per quinsevolh des motius establidi en convèni o en ordenament juridic. Era extincion der airau compòrte necessàriament era dissolucion dera entitat gestora e requerís, en quinsevolh cas, dar-ne compde ath plen der ajuntament.
2. Non se pòt aprovar era dissolucion dera entitat gestora mentre i age obligacions pendentes o era entitat gestora age procediments judiciaus pendenti d’ua senténcia fèrma. 
3. Un còp er ajuntament a acordat era dissolucion, era presidéncia, o er organ que determinen es estatuts dera entitat gestora, se transforme en organ de liquidacion entà atier eth pagament des deutes, eth crubament des ingrèssi pendenti e entara distribucion deth restant, se s'escatz, d’acòrd damb es estatuts o es règles de foncionament.
Era distribucion deth restant, se s'escatz, s'a de hèr entre totes es persones titolares deth dret de possession des locaus includidi en airau, d'acòrd damb era sua participacion calculada segontes çò qu'establís er article 26.
Eth document definitiu de liquidacion, qu'a d'includir, se s'escatz, era distribucion deth restant, a d'èster aprovada per organ competent der ajuntament en termini d'un mes a compdar dera data de presentacion deth document definitiu de liquidacion.
4. Er ajuntament a de comunicar ara direccion generau competenta en matèria de comèrç era extincion der airau de promocion economica urbana pr'amor d'inscríuer aguesta extincion en Registre des airaus de promocion economica urbana de Catalonha e publicar-la en Diari Oficial de la Generalitat de Catalunya. 
Títol II. Regulacion especifica des airaus de promocion economica urbana en poligòns d'activitat economica
Article 30. Regim normatiu
1. Ei aplicable as airaus de promocion economica urbana que se constituïssen e desvolopen en poligòns d'activitat economica, amassa damb çò que determine aguesta lei, era regulacion especifica contenguda en aguest capítol. 
2. Es referéncies qu'eth títol I hè a «locau» s'an de compréner hètes a «nau» o «parcèlla sense construccion» en cas des airaus de promocion economica urbana que se constituïssen e desvolopen en poligòns d'activitat economica.
Article 31. Definicions relatives as airaus en poligòns d'activitat economica
As efèctes d'aguesta lei, se compren per:
a) Poligòn d'activitat economica: tota delimitacion en solèr urban superior a 0,5 ectares d'un o diuèrsi municipis en qué s'establisque peth planejament urbanistic er us industriau o er us logistic coma predominant e que figure en Sistèma d'Informacion de Poligòns d'Activitat Economica deth departament competent en matèria d'indústria, damb tota era informacion complèta.
b) Airau de promocion economica urbana en un poligòn d'activitat economica: zòna geografica d'un o diuèrsi municipis, prealablament delimitada, integrada per naus, parcèlles de servicis e parcèlles sense construccion plaçades laguens deth sòn encastre e en qué se prevé era execucion d'un plan d'actuacion que s'a d'adequar as finalitats d'interès generau der article 1.2.
c) Nau: construccion e edificacion damb accès, tant per viabilitat publica com privada, en qué s'exercís ua activitat economica empresariau.
Tanben se considèren naus, as efèctes d'aguesta lei, aqueres en qué en moment dera constitucion der airau de promocion economica urbana non s'i exercís cap activitat economica empresariau mès que son susceptibles de poder-se-n'i desvolopar.
Era maca d'adequacion d'ua nau as normatives e es reglaments vigents entar exercici dera activitat non ne limite era consideracion coma tau.
d) Parcèlla sense construccion: quinsevolha superfícia de solèr en qué se pòt construïr o edificar entà desvolopar ua activitat economica empresariau.
e) Parcèlla de servici: quinsevolha superfícia construïda damb edificacions diferentes des naus industriaus destinades ath servici deth madeish poligòn d'activitat economica.
Article 32. Foncions des entitats gestores des airaus de promocion economica urbana en poligòns d'activitat economica
1. Es foncions determinades enes plans d'actuacion des airaus de promocion economica urbana non pòden substituïr o amendrir en cap cas es competéncies e es servicis municipaus que prèste er ajuntament.
2. Es foncions des entitats gestores des airaus de promocion economica urbana en poligòns d'activitat economica an d'auer en consideracion era atribucion de responsabilitats següenta:
a) Elements privatius de titolaritat privada, com es centres de produccion o transformacion, es zònes logistiques e de magazèm, es burèus e es zònes de servicis, que son responsabilitat des que n'exercissen es drets de possession.
b) Elements comuns de titolaritat privada, com depuradores, recuelhuda selectiva de residus, hilat contra incendis, viaus interiors, parcatges privadi e infraestructures de seguretat, entre d'autes, que son responsabilitat des que n'exercissen es drets de possession, en collaboracion damb era entitat gestora.
c) Elements comuns de titolaritat privada d'empreses de servicis e subministraments, coma hilats electrics e de comunicacion, e hilats de provediment d'aigua, gas e sanejament, que, en çò que hè ath manteniment, era reposicion e era modernizacion, son responsabilitat des empreses de servicis e subministraments.	
d) Elements comuns de titolaritat publica, com viaus publics, senhalizacion orizontau e verticau, hilat d'esgot, hilat d'enlumenat public, zònes verdes publiques, parcatges publics, residus urbans que non siguen responsabilitat dirècta deth productor en foncion de çò que determine era normativa corresponenta, entre d’autes, que, en çò que hè ara neteja, eth manteniment e era reposicion, son responsabilitat dera Administracion locau, en collaboracion damb era entitat gestora, o des entitats de conservacion damb qui age establit un acòrd er ajuntament o era Administracion locau.
Article 33. Projècte de delimitacion des airaus de promocion economica urbana en poligòns d'activitat economica
En projècte entara delimitacion d'un airau de promocion economica urbana en un poligòn d'activitat economica s'a d'includir, ath delà de çò qu'establís er article 6, e a títol informatiu, era avaloracion dera recaptacion annau que se hè en encastre delimitat d'acòrd damb er impòst de bens immobles sus solars, terrens e naus, e tanben per impòst d'activitats economiques, damb relacion ath conjunt des activitats empresariaus que ne formen part.
Article 34. Superfícia construïda ponderada des airaus de promocion economica urbana en poligòns d'activitat economica
1. Constituís era superfícia construïda ponderada totau (SCPT) d'un airau de promocion economica urbana eth somatòri dera totalitat des superfícies construïdes ponderades des naus (SCPN).
2. Era comptabilizacion dera superfícia construïda ponderada en çò que hè a naus, parcèlles e parcèlles de servicis resulte dera aplicacion dera formula següenta: 
SCPT = sc1 + 0,9 sc2 + 0,7 sc3 + 0,5 sc4
A on:
SCPT = superfícia construïda ponderada totau
sc1 = superfícia construïda cadastrau dera nau enquia 2.500 m2
sc2 = superfícia construïda cadastrau dera nau superiora a 2.500 m2 e enquia 5.000 m2
sc3 = superfícia construïda cadastrau dera nau superiora a 5.000 m2 e enquia 10.000 m2
sc4 = superfícia construïda cadastrau dera nau superiora a 10.000 m2
3. En cas des airaus de promocion economica urbana delimitades que dispausen de parcèlles individualizades de solèr disponible entara activitat economica sense edificacion construïda, era SCPT se calcule damb era aplicacion d'un coeficient reductor deth 50% sus era totalitat de mètres carrats de superfícia dera parcèlla.
En cas des airaus de promocion economica urbana delimitades que dispausen de parcèlles de servicis damb activitat, era SCPN se calcule damb era aplicacion d'un coeficient reductor deth 25% sus era totalitat de mètres carrats de superfícia dera parcèlla.
Article 35. Iniciativa e aprobacion deth projècte
1. Era iniciativa entà delimitar e constituïr er airau de promocion economica urbana en poligòn d'activitat economica correspon, indistintament, as persones qu'acrediten que son titolares d'un minim deth 25% des drets de possession de naus, parcèlles e parcèlles de servici en encastre territoriau objècte der airau, o a quinsevolha associacion empresariau territoriau der encastre der airau qu'age desvolopat era sua activitat ena zòna pendent un periòde minim ininterromput de cinc ans, o ar ajuntament deth municipi en qué se vò delimitar er airau se compde, aumens, damb er informe favorable d'ua des organizacions empresariaus territoriaus representatives dera zòna afectada.
2. Entà aprovar eth projècte ei necessària era participacion deth 50%, aumens, des titolars deth dret de possession des naus, parcèlles e parcèlles de servici, includidi en encastre der airau, que representen eth 50%, aumens, dera superfícia bastida ponderada dera totalitat des naus, parcèlles e parcèlles de servici tau com se comptabilize en article 34. Eth projècte se considère aprovat quan obten eth vòt favorable dera majoria des vòts emetudi que representen, ath madeish temps, era majoria dera superfícia construïda ponderada qu'age exercit eth dret de vòt.
3. Entà quinsevolh aute exercici deth dret de vòt o exercici dera representativitat en encastre der airau de promocion economica urbana, s'a de tier en compde tostemp eth percentatge de superfícia bastida ponderada corresponent de cada titolar deth dret de possession, d'acòrd damb era comptabilizacion qu'establís er article 34.
Article 36. Registre e procediment d'inscripcion
1. Es airaus de promocion economica urbana bastides en poligòns d'activitat economica s'inscriuen ena seccion especifica deth Registre des airaus de promocion economica urbana de Catalonha.
2. Era inscripcion en Registre correspon ara direccion generau competenta en matèria d'inversion industriau.
3. Damb relacion ath procediment d'inscripcion en Registre, eth plan a qué hè referéncia er article 16.1.e a d'includir era delimitacion geografica der airau de promocion economica urbana en format compatible (format shape).
Article 37. Impuls e dinamizacion des poligòns d'activitat economica
1. Era direccion generau competenta en matèria d'inversion industriau, en encastre des sues foncions e competéncies, es diputacions e es conselhs comarcaus an d'executar tanben es accions de sensibilizacion, coordinacion damb es ajuntaments e es entitats de gestion, impuls e dinamizacion des poligòns d'activitat economica e actualizacion deth Sistèma d'Informacion de Poligòns d'Activitat Economica, e tanben tot çò que correspone ara comercializacion que permete visibilizar era capacitat industriau e logistica d'aguesti poligòns en Catalonha.
2. Per acòrd deth Govèrn, en foncion des encastres competenciaus des diferenti departaments e entà velhar per impuls e era modernizacion des poligòns d'activitat economica, se pòden promòir mecanismes e esturments d'actuacion entà atier eth conjunt des finalitats a qué hè referéncia er apartat 1.
3. Ena actualizacion deth Sistèma d'Informacion de Poligòns d'Activitat Economica i an de constar tanben es poligòns d'activitat economica supramunicipaus.
Article 38. Quòtes
1. As efèctes dera liquidacion e era exaccion de quòtes, aguestes se determinen en foncion dera superfícia bastida ponderada totau (SCPT), d'acòrd damb er article 34, de manèra qu'eth pressupòst annau presentat pera entitat gestora pr'amor que sigue aprovat se dividís entre eth totau dera SCPT, e eth quocient resultant establís era quòta ordinària finau per mètre carrat ponderat que s'a d'aplicar a cada nau o parcèlla en foncion dera sua superfícia ponderada.
2. En convèni, e d'acòrd damb er article 12.2.d, cau fixar, entre d'auti, es critèris concrèts d'aplicacion dera meritacion des quòtes ordinàries damb efèctes sus era titolaritat deth dret de possession en 1 de gèr de cada exercici; tanben es critèris des quòtes extraordinàries, se s'escatz, que damb caractèr generau an d'aplicar eth madeish sistèma de calcul, e tanben es ajustaments de besonh des quòtes entara modificacion, pendent er exercici, dera SCPT.
Article 39. Ajudes publiques en pressupòst des airaus de promocion economica urbana
As efèctes des poligòns industriaus d'activitat economica, es especificacions qu'establís eth pressupòst en article 27.3.b damb relacion a d'auti ingrèssi provinents de subvencions publiques pòden incorporar, s'atau ac establís eth convèni entre era entitat gestora e er ajuntament, ua assignacion provisionau e equilibrada de subvencions en foncion der esfòrç tributari que ja s'amie a tèrme en airau delimitat pera comunitat empresariau segontes er article 33.
Article 40. Classament des poligòns d'activitat economica
1. Es poligòns d'activitat economica includidi en Sistèma d'Informacion de Poligòns d'Activitat Economica se classen, d'acòrd damb es sues caracteristiques, es dotacions d'infraestructures e es servicis que s'i aufrissen, en quate categories:
– Basic.
– Consolidat.
– Auançat.
– Excellent.
2. Es poligòns d'activitat economica de tipe basic son es que complissen es requisits e es servicis basics qu'establissen eth planejament urbanistic e eth projècte d'urbanizacion. Entà optar a ua classificacion diferenta dera de basic cau qu'eth poligòn sigue recepcionat definitivament, que l'impulse ua entitat de gestion entara delimitacion d'un airau de promoción economica urbana d'acòrd damb aguesta lei e que se complissen nivèus de servici en poligòn d'activitat economica damb relacion as atributs qu'establís er article 41.
Article 41. Atributs de servici e infraestructura entath classament des poligòns d'activitat economica
1. Es atributs que se prenen en consideracion entà classar es poligòns d'activitat economica en categories qu'establís er article 40 se distribuïssen entre es encastres següents:
a) Servicis as empreses:
Geréncia professionalizada.
Gestion conjunta dera energia.
Depuradora d'aigües residuaus e industriaus.
Recuelhuda e gestion de residus.
Borsa de subproductes.
Vivèr d'empreses, acceleradora o servici d'emprenedoria.
Centre de servicis compartidi.
Senhalizacion omogenèa e directòri d'empreses.
Servici de vigilància e seguretat.
Percentatge de solèr disponible tà naues implantacions (versus eth percentatge totau deth solèr).
Servici de recuelhuda d'aigües pluviaus e profitament tà adaiguament.
Servici de corrèus e messatgeria integrat.
Servicis e burèus bancaris e financèrs.
b) Servicis as persones:
Transpòrt public en autobús.
Transpòrt public en mètro.
Transpòrt public en trèn.
Escòla mairau.
Centre de formacion entàs trabalhadors.
Centre de salut laborau.
Centre de léser e gimnàs.
Parcatge entà trabalhadors.
Servicis de léser: botigues e restaurants.
Condicions d’accessibilitat.
c) Infraestructures: 
Plan de mobilitat.
Plan de seguretat e emergéncies.
Carril bici.
Zònes verdes comunes.
Connexion ferroviària de mercaderies integrada.
Subministrament de gas canalizat.
Subministrament electric.
Disponibilitat suficienta de subministrament electric entà naues implantacions.
Hilat de banda ampla de fibra optica, punt d'accès ath poligòn.
Hilat de banda ampla de fibra optica, punt d'accès ara parcèlla.
Hilat contra incendis.
Condicions d’accessibilitat.
Infraestructura de recarga de veïculs electrics.
Enlumenat public dotat damb mesures d'eficiéncia energetica.
d) Servicis logistics:
Parcatge de camions.
Gasolinèra.
Bascula.
Lauatge de veïcul pesant.
Inspeccion tecnica de veïculs.
Reparacion de veïcul pesant.
Accèssi e viaus condicionadi tà veïculs de gran tonatge.
2. Es atributs que s'indiquen enes quate categories de servicis der aparat 1 ac son a titol informatiu. Eth desplegament reglamentari corresponent a de detalhar, entà cada classificacion deth poligòn d'activitat economica, eth mòde e eth procediment d'avaloracion d'aguesti atributs.
Disposicions addicionaus
Disposicion addicionau prumèra. Ajudes as entitats promotores
Eth departament competent en matèria de comèrç e indústria, en foncion des disponibilitats pressupostàries, a d'assignar en cada un des tres prumèrs exercicis de vigéncia d'aguesta lei ua linha d'ajudes entara sensibilizacion, er impuls, era assisténcia tecnica e era realizacion deth plan d'actuacion entath milhorament e era modernizacion des airaus de promocion economica urbana, destinat as entitats que ne siguen promotores.
Disposicion addicionau dusau. Repositòri unic d'informacion relativa as poligòns d'activitat economica
Eth web deth Sistèma d'Informacion de Poligòns d'Activitat Economica, en portau web dera Generalitat, deven eth repositòri unic d'informacion damb relacion as poligòns d'activitat economica, autant en çò que hè ath mapa d'aguests poligòns, ara informacion agregada e ara informacion individualizada de cada poligòn, e tanben ar impuls dera sua comercializacion, d'acòrd damb çò qu'establís eth Pacte nacionau entara indústria.
Disposicion addicionau tresau. Formules alternatives de gestion tàs poligòns d'activitat economica.
Se pòden adoptar d’autes formules de gestion tàs poligòns d'activitat economica, o d’autes modèls de gestion publicoprivada des poligòns industriaus logistics, impulsades peth sector public dera Generalitat. S'an de regular, en quinsevolh cas, pera normativa pròpria e non les ei aplicable eth títol II d'aguesta lei.
Disposicion derogatòria
Se deròguen er article 73.2 e era disposicion finau tresau dera Lei 18/2017, der 1 d'agost, de comèrç, servicis e hèires.
Disposicions finaus
Disposicion finau prumèra. Modificacion dera Lei 18/2017
1. Se modifiquen es letres i e l, e s’ahig ua letra, era n, en article 4 dera Lei 18/2017, der 1 d'agost, de comèrç, servicis e hèires, que rèsten redigides dera manèra següenta:
«i) Venta de productes e prestacion de servicis a distància: era activitat comerciau, hèta en quadre d'un sistèma organizat de venta o prestacion de servicis a distància, sense preséncia fisica simultanèa dera persona crompadora deth producte o aqueridora des servicis e era persona venedora deth producte o prestadora deth servici, e ena quau s'utilizen tecnologies de comèrç electronic o d’auti mieis de comunicacion a distància enquiath moment dera celebracion deth contracte.»
«l) Venta o prestacion de servicis dehòra d'establiment: era activitat comerciau que se hè damb preséncia fisica simultanèa dera persona venedora o prestadora de servicis e dera crompadora o aqueridora deth producte o servici en un lòc diferent der establiment dera persona venedora o prestadora deth servici. S'includissen en aguest concèpte era venta domiciliària e era que s'amie a tèrme en lòc de trabalh deth crompador o aqueridor, en lòcs de léser, en reünions e en excursions organizades, e en d’autes situacions similares, encara qu'eth venedor non dispause d'establiment comerciau. Tanben an aguesta consideracion es ventes e es prestacions de servicis hèti a distància o en establiment comerciau dera persona venedora o prestadora, dempús que i age agut un contacte personau entre era persona venedora o prestadora de servicis e era persona crompadora o aqueridora, damb preséncia fisica simultanèa en un lòc que non sigue er establiment comerciau. Non son ventes dehòra d'establiment comerciau era venta non sedentària ne es ventes en hèires e mercats.»
«n) Central de crompes e servicis: er operador que, en tot dispausa de recorsi economics e personalitat juridica pròpria, a per objectiu desvolopar activitats e prestar servicis as empreses independentes que, damb esperit de cooperacion, s'an associat ara sua organizacion per miei d'ua reglamentacion intèrna tà milhorar era sua posicion competitiva en mercat.»
2. Se modifique er apartat 1 der article 5 dera Lei 18/2017, que rèste redigit dera manèra següenta:
«1. Aguesta lei regule era activitat comerciau coma activitat empresariau, hèta ar engròs o ath detalh, que consistís a méter a disposicion deth mercat bens e, se s’escatz, servicis complementaris, includidi es supòsits en qué es mercaderies son sometudes a procèssi de transformacion, tractament o condicionament abituaus en comèrç.»
3. Se modifiquen es apartats 2 e 3 der article 14 dera Lei 18/2017, que rèsten redigidi dera manèra següenta:
«2. Totes aguestes activitats e prestacions de servici son sometudes autant as condicions formaus, d'informacion e desistiment qu'establisquen es disposicions que transpausin ar ordenament juridic intèrn era Directiva 2011/83/UE, deth Parlament Europèu e deth Conselh, deth 25 d'octobre de 2001, sus es drets des consumidors, pera quau se modifiquen era Directiva 93/13/CEE e era Directiva 1999/44/CE, deth Parlament Europèu e deth Conselh, e se deròguen era Directiva 85/577/CEE, deth Conselh, e era Directiva 97/7/CE, deth Parlament Europèu e deth Conselh, coma as determinacions d'aguesta lei en generau e especificament deth títol IV.
»3. Entà amiar a tèrme ua activitat comerciau o ua prestacion de servicis efimères, era persona titolara o plan era promotora, en cas que se projècte amiar a tèrme era activitat d'ua manèra collectiva, an de presentar en cada ocasion ara hiestreta unica empresariau, pes canaus de comunicacion que s'abiliten en cada moment, ua declaracion responsabla en qué manifèsten qu'era activitat s'adapte ara normativa en vigor en matèria de comèrç e en matèria de seguretat d'eveniments de caractèr public, sense perjudici deth compliment des autes obligacions qu'establisquen es normes sectoriaus corresponentes o es municipis. Era declaracion responsabla a d'anar adreçada ara direccion generau competenta en matèria de comèrç e ar ajuntament deth municipi en qué s'age d'amiar a tèrme era activitat o era prestacion de servicis efimères.»
4. Se modifique eth punt tresau dera letra a der apartat 7 der article 15 dera Lei 18/2017, que rèste redigit dera manèra següenta:
«3a. Cession en favor deth consòrt o parelha establa, o en favor d'un familiar d'enquiath dusau grad.»
5. Se modifique era condicion 1a dera letra c der apartat 1 der article 23 dera Lei 18/2017, que rèste redigida dera manèra següenta:
«1a. Era venta d'excedents en un espaci d'un establiment comerciau non dedicat exclusivament ara venta d'aguest tipe de producte sonque se pòt amiar a tèrme s'es productes que s'i aufrissen procedissen exclusivament der estòc dera madeisha empresa e n'an hèt part pendent un minim de nau mesi.»
6. S’ahig un apartat, er 5 bis, ar article 24 dera Lei 18/2017, damb eth tèxte següent:
«5 bis. En cas qu'era activitat de promocion afècte productes o servicis venudi anteriorament ath madeish establiment en condicions abituaus, s'a d'indicar, coma prètz anterior ara promocion, eth prètz menor aplicat eth mes anterior sus productes o servicis identics.»
7. Se modifiquen es apartats 1 e 3 der article 32 dera Lei 18/2017, que rèsten redigidi dera manèra següenta:
«1. Era aufèrta publica de venta d'un determinat producte o servici compòrte era obligacion de provedir-lo ath prètz anonciat a toti es demandants que l'agen sollicitat laguens eth termini de vigéncia e, se s'escatz, complisquen es condicions d'aqueriment. En cap cas eth subministrament deth producte o servici non se pòt diferir ath delà des quinze dies següents ath dia en qué s'age formulat era sollicitud. Demoren excludidi d'aguestes obligacions es productes alimentaris peribles que se tròben en ua data propèra ara sua inutilizacion entath consum.»
«3. Demoren excludidi des obligacions qu'establís aguest article es productes includidi e anonciadi en quadre d'ua promocion de ventes damb finalitat extintiva.»
8. Se modifique er apartat 4 der article 37 dera Lei 18/2017, que rèste redigit dera manèra següenta:
«4. Es ajuntaments, per rasons d'orde public, de convivéncia o de salut publica, pòden proïbir era venta de bevendes alcooliques en orari nocturn de conformitat damb çò que determine era Lei 20/1985, deth 25 de junhsèga, de prevencion e assisténcia en matèria de substàncies que pòden generar dependéncia, o era legislacion que la substituïsque, damb era comunicacion corresponenta ath departament competent en matèria de comèrç.»
9. S’ahig un apartat, er 16 bis, ar article 72 dera Lei 18/2017, damb eth tèxte següent:
«16 bis. Damb relacion as eveniments mestieraus a qué hè referéncia er article 50, ei infraccion leugèra amiar a activitats damb era denominacion mestierau sense includir productes elaboradi per persones o empreses damb era acreditacion deth carnet de mestierau o d'empresa mestierau e damb eth distintiu de productes d'artesania.»
10. Se modifique er apartat 8 der article 73 dera Lei 18/2017, que rèste redigit dera manèra següenta:
«8. Damb relacion as infraccions der article 72.16 en matèria d'oraris comerciaus, ei infraccion grèu qu'era empresa infractora supère, laguens der airau d'influéncia der establiment en qüestion, era quòta de 10% en un sector determinat dera activitat comerciau.»
11. S’ahigen dues letres, era f e era g, ar apartat 1 der article 85 dera Lei 18/2017, damb eth tèxte següent:
«f) Apartat 16, letra a, en cas d'incompliment des acòrds qu'establís er article 37.3 e que poguen adoptar es ajuntaments.
»g) Apartat 17, damb relacion as eveniments mestieraus.»
12. Se modifique er apartat 2 der article 85 dera Lei 18/2017, que rèste redigit dera manèra següenta:
«2. Es corporacions locaus, en encastre des competéncies pròpries segontes era legislacion de regim locau, pòden imposar sancions pes infraccions grèus tipificades per article 73, apartats 5, 9 e 11, se non i a ua ordenança municipau qu'establisque un regim sancionador pròpri en aguestes matèries.»
Disposicion finau dusau. Regim especiau deth municipi de Barcelona
1. Aguesta Lei e es disposicions que la despleguen son aplicables ath municipi de Barcelona, sense perjudici deth caractèr prevalent dera normativa que configure eth regim especiau d'aguest municipi.
2. En marc deth regim especiau dera ciutat de Barcelona, se reconeish ad aguest municipi competéncia e capacitat suficienta en matèria de comèrç e foment dera activitat economica empresariau entà desplegar reglamentàriament aguesta lei e concretar, especiaument, es critèris tara planificacion e era delimitacion territoriau des airaus de promocion economica urbana laguens era distribucion territoriau dera ciutat en districtes; es especificitats procedimentaus entara aprobacion des airaus de promocion economica urbana; es critèris e es foncions que cau ponderar en plan d'actuacion, e es esturments de tutèla necessaris sus es entitats gestores, entà preservar er interès public.
Disposicion finau tresau. Desplegament
1. S'autorize ath Govèrn entà qu'apròve es disposicions de besonh entà aplicar aguesta lei.
2. Per orde dera persona titolara deth departament competent en matèria d'indústria, s'a d'establir era ponderacion de cada un des servicis qu'establís er article 41, e tanben era definicion d'auti atributs de servicis e d'infraestructura e eth procediment entà sollicitar e autrejar era classificacion de cada poligòn d'activitat economica en ua categoria concrèta. 

